
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৮৮
বুয়র স্বাধীনতা



ড্রাকেন্সবার্গ (Drakensberg) ও উইনবার্গ (Winberg) নামক স্থানে অবস্থিতি করিতেছিলেন। তাঁহারা অপর দলস্থিত বুয়রগণের এই দুরবস্থার কথা জানিতে পারিয়া, যতদূর পারিলেন, কতকগুলি রণকুশল লোকজন সংগ্রহ করিয়া, সেই সকল বিপদ্গ্রস্ত বুয়রদিগের সাহায্যার্থ, নেটালে আসিয়া উপস্থিত হইলেন। যে সকল ইংরাজ সেই প্রদেশে বাস করিতেন, জুলুগণ বিনা দোষে তাহাদিগের দুইজনকে বিনষ্ট করিয়াছিল বলিয়া, তাঁহারাও সকলে বুয়রদিগের সহিত মিলিত হইয়া, জুলুদিগের বিপক্ষে অস্ত্রধারণ করিলেন।

 এইরূপে, ইংরাজ ও বুয়রদিগের মধ্যে মোট ৩৪৭ জন যুদ্ধার্থ প্রস্তুত হইলেন। তাঁহাদিগের মধ্যে যতগুলি ইংরাজ ছিলেন, তাঁহারা একজন ইংরাজ নায়কের অধীনে, ও বুয়রগণ উইস্ ও পটজিটারের অধীনে, দুইদলে বিভক্ত হইয়া, দুইদিক হইতে জুলুদিগের রাজধানী আক্রমণ করিবার মানসে যাত্রা করিলেন।

 পাঁচ দিবস কাল ক্রমাগত গমন করিবার পর, একদল জুলুসৈন্যের সহিত তাঁহাদিগের সাক্ষাৎ হইল। যে স্থানে উভয় দলের সাক্ষাৎ হইয়াছিল, ঐ স্থানটী দুইটী পর্বতশ্রেণীর মধ্যস্থিত—একটা উপত্যকা। সেইস্থানে শ্বেতাঙ্গ সৈন্যগণ উপস্থিত হইবার পূর্ব্বে, কাহাকেও দেখিতে পাইয়াছিলেন না। কিন্তু সেই উপত্যকাখণ্ডের মধ্যে প্রবেশ করিবার পরই দেখিতে পাইলেন, যে, চতুর্দ্দিক হইতে তাঁহারা জুলুসৈন্যের দ্বারা আক্রান্ত হইয়াছেন। এই অবস্থাদৃষ্টে আর তাঁহারা অগ্রবর্তী হইতে সাহসী হইলেন না, কিন্তু আগ্নেয় অস্ত্রের প্রভাবে

